
Esquemas do relevo costeiro: costa mediterránea

España ten 7.880 km de costa. A súa configuración peninsular e o engadido dos seus dos
arquipiélagos favorecen a existencia dunha gran variedade de formas costeiras, desde acantilados
abruptos ata praias de area fina. A forma das costas españolas está relacionada cos relevos situados
no seu interior. Axentes erosivos coma a auga e o vento levaron a cabo o labor posterior de modelaxe
das formas costeiras definitivas.

No litoral peninsular podemos distinguir as costas setentrionais (costa cantábrica, costa galega
e costa atlántica andaluza) e as costas mediterráneas.  Estas últimas abarcan desde Xirona ata a
costa oriental de Cádiz, e podemos diferenciar tres áreas en virtude da súa morfoloxía:

    - Costa catalá: é un litoral moi heteroxéneo, en que se aprecian acantilados como os da Costa
Brava xerundense, prais de pequeno tamaño, e deltas como o do Llobregat ou o do Ebro. Os
deltas son formacións fluviais de desembocadura, cuxa orixe se debe á achega de sedimentos
fluviais que as correntes mariñas non poden redistribuír pola súa gran cantidade. Deste modo
vaise formando unha punta de frecha sedimentaria que invade o espazo costeiro.

    - Costa valenciana: o litoral da metade norte da Comunidade Valenciana forma un gran golfo que
se estende desde o cabo da Nao ata o delta do Ebro. Neste sector, onde abundan as grandes
praias, destaca a albufeira valenciana, unha zona húmida formada pola consolidación dunha
frecha areosa sedimentada (restinga), que actúa como liña de separación entre unha lagoa
interior de auga doce e o mar. As restingas teñen pequenos sectores de apertura (golas ou
bocanas), que permiten a comunicación entre o mar e a lagoa interior.

Tamén aparecen tómbolos, barras de areas que unen illotes rochosos á costa e que ás veces
só se ven coa marea baixa. Sobresaen os de Peníscola (Castellón) e a rocha de Ifach (Calpe,
Alacant).

    - Costa meridional. Trátase dunha costa predominantemente acantilada condicionada pola
proximidade dos relevos béticos que discorren paralelos a ela. Son tamén características as
praias, campos de dunas e formacións como o Mar Menor, que é unha baía estrangulada por
unha restinga. Desde o Terciario, a costa bética suroriental rexistra un progresivo
levantamento, que profocou a aparición de terrazas mariñas.

As formas do relevo costeiros

    - Os cabos son saíntes profundos da costa cara ao mar, e os golfos, entrantes profundos do mar
na costa.

    - Os acantilados son costas que penetran no mar cunha forte pendente. Neles a erosión do mar
crea covas nas partes baixas, ao desgastar as zonas de menor dureza; arcos mariños, ao
perforar a parte inferior do acantilado, e farallóns ou agullas rochosas sobre o mar, ao
desprenderse a parte superior do arco.

    - As praias son extensións planas e pouco pendentes de area, grava ou seixos, localizadas ao
nivel da costa. Están formadas por sedimentos continentais e mariños.

    - As rasas son plataformas de erosión mariña paralelas á costa que quedaron elevadas sobre o
nivel do mar. Poden graduarse en varios niveis, constituíndo «serras». Os niveis baixos, ao ser
máis recentes, presentan formas planas, mentres que os máis altos foron atacados pola erosión
e non son planos.

    - As rías son entrantes costeiros que resultan da invasión polo mar do tramo final dun al fluvial.
Este feito pode deberse ao ascenso do nivel do mar ou ao descenso da codia continental.



    - As marismas son chairas de lama. Fórmanse en baías baixas, que se enchen cos sedimentos
achegados polos ríos que as atravesan e cos achegados polo mar, que as cobre en preamar e
as deixa ao descuberto en baixamar.

    - As frechas litorias son barras de area que prolongan unha costa rectilínea e areenta cara ao
interior dunha baía. O seu extremo adoita estar curvado cara a terra (frechas de gancho). As
frechas fórmanse polo transporte da area da costa ao interior da baía. Se a frecha chega a
pechar a fronte da baía denomínase cordón litoral.

    - As albufeiras son lagos costeiros salgados separados do mar por un cordón de area que pecha
unha baía. Adoitan acabar converténdose en marismas e colmatándose polas achegas terrestres.

    - Os tómbolos son barras de area que unen illotes rochosos á costa. Poden ser dobres cando son
dúas as barras areentas, quedando unha lagoa entre ambas as dúas.

    - Os deltas son saíntes costeiros formados cando o río achega máis sedimentos dos que pode
redistribuír o mar, por tratarse dunha masa tranquila de auga, sen fortes correntes nin excesivas
ondas.

    - As dunas son montículos de area típicos das costas areentas. Fórmanse polo transporte e
acumulación de area polo vento, area que queda fixada pola vexetación. O perfil dunha duna é
asimétrico: a cara de barlovento ten unha pendente suave e convexa, mentres que a de
sotavento é abrupta e cóncava. As dunas oriéntase en función do vento predominante.


